ТАНҚИД КЕЛАЖАКНИНГ МЕВАСИ(МИ?)


Ёлғон дунё, ёлғончи дунё экан-да…

Аслида, бу йил 10 йиллиги нишонланган Ўзбекистон Конституциясининг 67–моддасига кўра цензурага йўл қўйилмаслиги ҳаммамизга маълум эди. Нима учундир, тугаб бораётган йилнинг ўрталарида журналистлар дўпписини осмонга отиб, «цензура бекор қилинди» мазмунидаги шукроналар битилган мақолалар эълон қила бошладилар. Нима, бу билан конституциявий моддага салкам ўн йил мобайнида амал қилинмади, дейишмоқчими? Ҳолбуки, авваллари ўзаро суҳбатларда бу ҳақда сирли оҳангда шивир-шивир қилишса, матбуот саҳифаларида уларнинг аксарияти цензура йўқлигини даъво қилишарди. 
Бугун ҳам ўзингизга савол беринг: «цензура бекор қилиндими?» Саволга жавобингиз қанақа? Бу ҳақдаги фикрингизни эркин баён қилиш борасидаги конституциявий ҳуқуқингиздан ТЎСИҚСИЗ фойдалана олаяпсизми? Агар, ҳақиқатан ҳам «ҳа» деб жавоб берсангиз ўзингиз ким эканлигингизни билиб оласиз… 
Бугунги кунда интернет тармогида дунёнинг исталган бурчагидан мамлакатимиздаги ижтимоий, иқтисодий ва сиёсий аҳвол ҳақидаги турли фикр-мулоҳазаларни ўқиш мумкин. (Биздаги айрим журналистлар интернет у ёқда турсин, ҳатто компьютер қўллашни билмайди, ҳақиқий тош асри!). Агар ўқимишли кишилар ўзларининг уйида бўлаётган воқеалар ҳақида чет эл ОАВларидан маълумотлар қидиришса, демак бу ерда ҳали ка-а-атта сўроқ ишорати бор… 
Мен бир мақоламда матбуотимизнинг ҳозирги аҳволини бекорга бошини қумга тиқиб турган туяқушга ўхшатмаганман… 
«Хато қилишингни кутарлар» деган машҳур ашула бўларди. Янглиш иш қилиш шарт эмас - ўнта фойдали иш қилиб, битта ноўрин ФИКР айтиб қўйинг, оқибати нима бўлиши кундек аён! Бугун жамият равнақини ўйлайдиганлар сони камайиб бораётганга ўхшайди. Назаримда, жамиятда бўлаётган ҳодисаларга бефарқлик кучаймоқда. Аксариятнинг ташвиши шахсий бойлик орттиришга қаратилган. Буни бозор иқтисоди билан изоҳлашади. «Мана бу ишни амалга оширсанг давлат миллион сўм фойда кўради, аксини қилсанг ўзинг юз минг сўм топасан, қайси бирини танлайсан» деб сўрашса сиз нимани танлаган бўлардингиз?… 
Газеталар қиммат. Мен нархларни Туркия нашрлари билан солиштириб кўрдим. 38 саҳифалик рангли “Hurriyet” газетасининг нархи бизнинг пулга чаққанда 270 сўмга тўгри келди. Қизиги шундаки, “Hurriyet”нинг атиги 10-12 саҳифасига тенг ҳажмда чиқадиган ўзбек ҳафталик газеталарнинг баҳоси ҳам шунга тенг экан! Суриштириб кўрилса, бунинг сабабларидан бири конвертациянинг йўқлигида эмасми? Ўзбекистонда ҳар ҳафта умумий ҳисобда 5 миллион нусҳа газета босиладими? Агар шундай бўлса, киши бошига ҳисоблаганда, бизда бир кишига ҳар ойда аранг битта газета тўгри келаятпи. Бунинг оқибати жуда хунук бўлади-ку!… 
Лаганбардорлик ва иккиюзламачилик кўпчиликка сингиб кетганга ўхшайди… Шоҳми, гадоми – ўзи ҳақида мақтов эшитса мойдек эриб кетади. «Аловиддиннинг сеҳрли чироги» номли бадиий филмни эсланг! Зерикиб кетган подшоҳ «нима учун бизни мақташмаяпти» дейишининг ўзи нақадар пурмаъно! Икки ёнидаги вазир унга ҳамду санолар ўқий бошлайди. Шарқона менталитет шу бўлса керак… 
Бундан 25 йилча аввал «танқид ва ўз-ўзини танқид» кампанияси ўтказилиб, маълум даражада ижобий самаралар берганди. Ташаббус юқоридан эмас, қуйидан бўлса мақсадга мувофиқ бўлармиди? «Инициатива наказуема» деган рус нақлидан кўпчилик тегишли хулоса чиқариб бўлган…
«Тўгри гап туққанга ёқмас». Афсуски, аксарият кишилар, айниқса бошлиқлар танқидни ёқтиришмайди. Бу ҳақда Президентимиз ноябр ойининг охирида бўлиб ўтган халқ депутатлари Сирдарё вилоят Кенгашининг навбатдан ташқари сессиясида очиқ-ойдин гапирди…
Қўпол бўлса ҳам битта латифа айтиб бермоқчиман. Бир қамоқхонага юқори мартабали текширувчи келиб, камераларни кўздан кечира бошлабди. Биринчи камеранинг олдига келиб қараса, эшикка саккизта электрон қулф осилган, маҳбусни ташқарида тўртта автоматли соқчи қўриқлаётган эмиш. 
· Бу ерда ким ўтирибди? - деб сўрабди бошлиқ. 

· Бир яҳудий, - деб жавоб беришибди.

· Нима учун эҳтиёт чоралари кучайтирилган?

· Чунки унинг пулдор қариндош-уруглари жуда кўп. Ҳаммани пул билан сотиб олиб, маҳбусни қамоқдан олиб кетишлари мумкин. 
Иккинчи камеранинг олдига келишса, камера эшиги очиқ, соқчилар ичкарида маҳбус билан ароқ ичиб, карта ўйнаб ўтирганмиш.

· Бу қанақаси бўлди? – жаҳли чиқибди бошлиқнинг.

· Ҳеч хавотир олманг, - жавоб беришибди. – Ичкарида бир рус маҳбус ўтирибди. Унга ароқ билан карта бўлса бас, қочишни хаёлига ҳам келтирмайди.
Кейинги камера томон юришибди. Камеранинг ўрнига битта ўра кавлаб қўйилган, ўрада тўртта маҳбус ўтирибди, атрофда соқчи ҳам йўқ. 
· Бу қанақаси! – жаҳли чиқибди бошлиқнинг. – Маҳбусларни соқчисиз қолдириб бўларканми!?

· Ҳеч қиси йўқ, ўртоқ бошлиқ, - деб жавоб беришибди. – Ўрада тўртта ўзбек маҳбус ўтирибди. Улардан бирортаси қочишга ҳаракат қилиб, юқорига тирмана бошласа, қолганлари оёгидан пастга тортиб «қўйинг, гап тегади» дейишади.

Қиссадан ҳисса шуки, қачонки биз ўша ўрадан биргаликда чиқиб кетишга уринишни бошласак ўзлигимизни батамом англаб, ҳақиқий ривожланиш йўлига ўтган бўламиз. Аравани қуруқ олиб қочадиган маддоҳлардан Аллоҳнинг ўзи асрасин… 
Танқид бўлмаган жамиятда ривожланишнинг ўзи бўлмайди. Янги йилда танқидий мулоҳазалар кўпайиб, журналистлар бу ҳақда очиқ-ойдин баён қилишларини, ватандошларимиз эса ижтимоий фаол бўлишларини тилайман. 
Фикрларим кимгадир ёқмаган бўлса олдиндан узр сўрайман.

